
LANKIDETZA-HITZARMENA, EUSKADIKO AUTONOMIA	ERKIDEGOKO ADMINISTRAZIO OROKORRAREN ETA ARABAKO FORU ALDUNDIAREN ARTEKOA, LARRIALDIAK KUDEATZEKO ARLOAN ELKARLANA BIDERATZEARI BURUZKOA.

Vitoria-Gasteizen, sinadura elektronikoaren datan,



ALDERDIAK


Alde batetik, Josu Iñaki Erkoreka Gervasio, Eusko Jaurlaritzako Lehenengo lehendakariordea eta Segurtasuneko sailburua, Euskadiko Autonomia	Erkidegoko Administrazio orokorraren ordezkari gisa;

eta bestetik, Irma Basterra Ugarriza, Arabako Foru Aldundiko Lurralde Orekaren Foru diputatua, Arabako Foru Aldundiaren  izenean eta haren ordezkari gisa.

Alderdiek, bakoitza bere erakundea ordezkatuz eta hitzarmen hau emateko behar besteko ahalmena izanik,

ADIERAZTEN DUTE

Lehenengoa.- Larrialdiak Kudeatzeko apirilaren 27ko 1/2017 Legegintzako Dekretuak, Larrialdiak Kudeatzeko Legearen testu bategina onartzen duenak, hauxe du xede eta asmo: Euskadiko Autonomia Erkidegoan larrialdiak kudeatzeko sistema integratua eta bateragarria beti erabilgarri egon dadin bermatzea. Sistema hori egokia izango da babes zibileko larrialdietan jarduteko — katastrofeak edo hondamendiak — baita hain larriak ez diren egoeretan ere, zeinetan gizartean nahasmenik sorrarazten ez bada ere eta funtsezko zerbitzuek gainezka egiten ez badute ere, arreta koordinatua eta eraginkorra behar baita pertsonen bizia eta osotasuna arriskuan egoteagatik.
Euskadiko	Autonomia	Erkidegoko administrazio publikoek, bakoitzak bere eskumenen barruan, ekintza hauek garatzera bideratzen dituzte beren zerbitzuak:
● Pertsonen, ondasunen eta ondare kolektiboaren segurtasunerako arriskua ekar dezaketen egoerak aztertzea eta ebaluatzea.
● Batetik, arrisku-eremuak identifikatzea eta horiei buruzko mapak lantzea, eta, bestetik, zer-nolako kaltea egon daitekeen ebaluatzea. 
● Arrisku potentzialengatiko kalteak gertatzeko posibilitatea gutxitzera bideratutako prebentzio eta autobabeserako neurriak hartzea, eta arrisku horien gainean biztanleria informatzea eta sentsibilizatzea.
● Sortutako edo aurreikusitako ezbeharrei aurre egiteko erantzuna prestatzea, babes eta sorospenerako esku-hartze koordinatua programatzeko larrialdi-planak eta taktika operatiboak erabiliz horretarako.
● Alerta- eta transmisio-sistemak sustatu, sortu, mantendu eta kudeatzea, baita esku hartzeko eta sorosteko zerbitzuak ere.
● Katastrofeak edo hondamendiak jotako eremuak birgaitu edo berreraikitzeko programak lantzea, lehengo sare sozioekonomikoa edo ingurumena berreskuratze aldera.
● Herritarrak, enpresak eta erakundeak segurtasuna behar bezala bermatzeaz kontzientziatu eta sentsibilizatzeko programak prestatzea eta burutzea.
Bigarrena.- Euskadiko Autonomia Erkidegoko administrazio	publikoek, Larrialdiak Kudeatzeko Legearen helburuak betetzeko eta dagozkien eskumenen esparruan, larrialdiak kudeatzeko sistema integratua eta bateragarria beti erabilgarri egotea bermatuko dute. Ondorio horietarako, koordinazioaren, lankidetzaren, elkartasunaren eta leialtasun instituzionalaren printzipioen mende egongo dira beren harremanetan. Bestetik, beren jarduerak egokituko dituzte mobiliza daitezkeen bitartekoen eta baliabideen osagarritasunaren eta subsidiariotasunaren arabera, eta integragarritasunaren, gaitasunaren eta nahikotasunaren arabera jardungo dute planak aplikatzean.
Hirugarrena.- Euskadiko Autonomia Erkidegoko Administrazioa da Eusko Jaurlaritzako Segurtasun Sailari atxikitako TETRA, ENBOR SAREA Irrati Mugikorreko Sare Digitalaren (IMSD) titularra. Komunikabiderik seguru eta eraginkorrenetako bat denez, azpiegitura hori da Larrialdiei Aurre Egiteko Euskal Sistemaren barruan dauden administrazio publikoen arteko komunikazioa ezartzeko erarik egokiena.
Hori guztia dela eta, alderdi sinatzaileek erabaki dute lankidetza-hitzarmen hau izenpetzea larrialdien kudeaketari eta arretari buruzko araudiak ezarritako esparruaren barruan.

KLAUSULAK

Lehenengoa.- Xedea
Hitzarmen honen helburua da antolatzea nola sartuko diren administrazio publiko sinatzaileak TETRA Irrati Mugikorreko Sare Digitala (IMSD) izeneko komunikazio-sarean, zeina Euskadiko Autonomia Erkidegoko Administrazioarena baita eta Eusko Jaurlaritzako Segurtasun Sailak kudeatzen baitu; eta, bestetik, larrialdietan lankidetza eta koordinazioa ahalbidetzen dituzten informazio- eta komunikazio-sistemen bitartez trukea egiteko mekanismoak aurreikustea.
Bigarrena. – Tetra, ENBOR SARErako sarbidea
Eusko Jaurlaritzako Segurtasun Sailak administrazio publiko sinatzaileari doan eskainiko dio TETRA, ENBOR SAREA Irrati Mugikorreko Sare Digitalerako (IMSD) sarbidea, administrazio horren zereginak betetzeko beharrezkoak diren komunikazioetarako, betiere larrialdien kudeaketaren eta arretaren eremuaren barruan.
Komunikazio-ekipamenduak (walkie-talkieak eta igorgailuak) eta beren osagarriak eskuratzea eta mantentzea hitzarmen hau sinatu duen administrazio publikoaren kontura izango da; ostera, Eusko Jaurlaritzako Segurtasun Sailaren kontura izango dira bai sarearen mantentze-lanei eta egin litezkeen zabalkuntzei dagozkien gastuak baita behar diren programazioetatik eratorritakoak ere.
Irrati mugikorreko terminalen ezaugarri teknikoek eta horien ezarpenak, programazioak, kudeaketak eta mantentze-lanek Segurtasun Sailak zehaztutako estandarrak eta jarraibideak beteko dituzte, eta horiek hitzarmen honen eranskin gisa gehituko dira.
Hirugarrena.- Interkomunikazioa
Hitzartutako administrazio publikoaren eta TETRA, ENBOR SAREA Irrati Mugikorreko Sare Digitalean (IMSD) sartutako beste talde edo agentzia edo zerbitzuen arteko komunikazioa zehaztutako programazio-planen eta aurredefinitutako taldeen arabera egingo da. Plan horiek, hain zuzen, erabiltzaileen arteko akordioen bidez onartuko dira.
Laugarrena.- Geolokalizaziorako eta datu-baseetarako sarbidea
Eusko Jaurlaritzako Segurtasun Sailak administrazio publiko hitzartuari haren baliabideak geolokalizatzeko behar diren tresnetara sartzen utziko dio TETRA, ENBOR SAREA, Irrati Mugikorreko Sare Digitalaren (IMSD) edo beste aplikazio batzuen bitartez, era horretan kontsultak edo bestelako izapideak egiteko. Hala ere, hori bi alderdien artean berariaz sinatutako protokoloan zehaztuko den moduan baino ez da egingo eta bakarrik larrialdien kudeaketa eta arretaren eremuan. Lehen aipatutako bitartekoetara sartzeko erabili beharreko irrati-terminalak beroriek baliatuko dituzten zerbitzuei loturik egongo dira horretarako prestatuko den erregistro baten bidez.
Horiek horrela, hitzartutako administrazio publikoak une oro eguneratuta izan beharko ditu bere larrialdi-zerbitzuei buruzko datuak.
Datu pertsonalak dauzkaten datu-base edo fitxategietarako sarbidea datu pertsonalak babesteari buruzko indarreko araudiaren araberakoa izango da.
Bosgarrena.- Jarraipen Batzordea
Hitzarmena egoki aplikatzen dela bermatzeko, Jarraipen Batzordea sortuko da, Eusko Jaurlaritzako Segurtasun Sailaren bi ordezkarik eta administrazio publiko sinatzailearen beste bi ordezkarik osatuta.
Batzorde horren ardurak izango dira hitzarmena interpretatzean agertutako zalantzak argitzea, hitzarmena betetzean sortzen diren desadostasunak konpontzea, hitzarmena nola doan ikuskatzea eta, beharrezkoa izanez gero, hobetzeko proposamenak lantzea.
Batzorde hau alderdi sinatzaileetako batek hala eskatzen duenean bilduko da, eta, gutxienez, urtean behin.
Seigarrena.- Indarraldia
Hitzarmen honen indarraldia lau urtekoa da, sinatzen den egunetik kontatzen hasita. Nolanahi ere, epe hori amaitu baino lehen, hitzarmenaren sinatzaileek aho batez adostu ahal izango dute beste lau urtez luzatzea, edo, bestela, hitzarmena azkentzea. Hala ere, sinatzaile guztiek aho batez hartutako erabakia izango da hitzarmena suntsiarazteko arrazoia.
Zazpigarrena.- Hitzarmenaren araubidea eta auzigaiak
Hitzarmen honek izaera administratiboa du, eta, interpretatzeko eta garatzeko, administrazio publikoen arteko lankidetza-hitzarmenei aplika dakiekeen ordenamendu juridiko administratiboari    jarraituko zaio, Sektore Publikoaren Araubide Juridikoaren urriaren 1eko 40/2015 Legeak ezarritakoaren arabera.
Jarraipen Batzordeari emandako funtzioak bazter utzi gabe, zeina bosgarren klausulan aurreikusita baitago, hitzarmen hau garatzeko eta burutzeko prozesuan sortzen diren auzigaiak administrazioarekiko auzien jurisdikzioaren mende egongo dira.
Zortzigarrena.- Eraginkortasuna.
Hitzarmen honek sinatzen den egunetik aurrera behartuko ditu partaideak.

Eta azaldutako guztiarekin ados daudela eta onartzen dutela frogatzeko, alderdiek dokumentu honen bi ale sinatzen dituzte goiburuan adierazitako tokian eta egunean.

ERANSKINA

IMSD-TETRA	ENBOR SAREAN ERABILTZEKO TERMINALEN EZAUGARRI TEKNIKOAK, PROGRAMAZIOA, KUDEAKETA ETA MANTENTZEA.
1. Sarrera
Dokumentu honek oinarrizko ezaugarri teknikoak jasotzen ditu, Eusko Jaurlaritzako Segurtasun Sailaren Irrati Mugikorreko Sare Digitalean (IMSD-TETRA, ENBOR SAREA) larrialdien kudeaketaren eta arretaren esparruan diharduten euskal administrazio publikoen irrati mugikorreko terminalak eskuratu, hedatu, kudeatu eta mantentzeko.
2. Orokorra
2.1. Sarearen definizioa
Telekomunikazioak eta Sistema Informatikoak Kudeatzeko Zuzendaritzari dagokio, besteak beste, segurtasun-komunikazioen sare ofiziala, bai eta segurtasun-jardueretarako gisa horretako gainerako tresnak eta sistemak ere, planifikatu, diseinatu, kudeatu eta mantentzea.
Sare ofizialaren barruan, IMSD-TETRA, Enbor Sarea, irrati-komunikazio mugikorren sarea dago. Horren bidez, zerbitzua ematen zaie Ertzaintzari eta Segurtasun eta Larrialdi Publikoaren Euskal Sistemako beste agentzia batzuei. Sare horrek TETRA estandarrean jasotako komunikazio-zerbitzu guztiak ematen ditu –misio kritikoko ahots-komunikazioak, abiadura txikiko datuen komunikazioak, datu laburrak bidaltzea eta jasotzea, eta abar–, bai eta agentzia erabiltzaileentzako baliozkoak diren beste zerbitzu batzuk ere, hala nola komunikazioen grabazioa, floten posizionamendua, egoeren kudeaketa eta unitateen operatibarako egokiak diren datuen  kontsulta.
TETRA irrati-sistema Telekomunikazio Arauen Europako Institutuak (ETSI) definitutako estandar irekia da, Europako segurtasun- eta larrialdi-kidegoek planteatutako komunikazio mugikorren beharrei erantzuteko, besteak beste.
2.2. Erabiltzaileentzako Arreta Zentroa: ARRETA Zerbitzua
Eusko Jaurlaritzako Segurtasun Sailaren Telekomunikazioak eta Sistema Informatikoak Kudeatzeko Zuzendaritzaren mendeko erabiltzaileentzako arreta-zentroa da. 24x7 zerbitzua ematen du, urteko 365 egunetan.
Harremanetarako gune bakarra da Eusko Jaurlaritzako Segurtasun Sailak ematen dituen zerbitzuei buruz erabiltzaileek dituzten gorabeherei eta kontsultei erantzuteko, bai informatikaren arloan, bai telekomunikazioen arloan, erregistratzen direnetik konpontzen diren arte gorabeherak behar bezala kudeatzen direla bermatze aldera.
Gorabeherak erregistratzen ditu, dei-egileak emandako datuekin. Kasu batzuetan, gorabehera unean bertan konpondu ahal izango da; beste batzuetan, berriz, euskarri espezializatura eramango da. Kasu horietan, gertaeraren zenbakia emango zaio erabiltzaileari, jarraipena egin dezan.
Arazo bat horretan espezializatutako euskarri batera bideratzean, ARRETA Zerbitzuak, erabiltzailearen aurrean hori konpontzeko arduraduna denez, gorabeheraren aurrerapena monitorizatzen jarraitzen du, bilakaeraren jarraipena egiten du eta hari buruzko informazioa ematen dio erabiltzaileari.
ARRETA ZERBITZUAREKIN HARREMANETAN JARTZEKO MODUAK
Tel.: 94 607 81 51 Faxa: 94 607 81 75
Posta elektronikoa: arreta@seg.euskadi.eus
2.3. Terminaletarako laguntza teknikoa
Irrati-terminalek sarearen barruan jardun ahal izateko eta komunikazioen segurtasuna eta konfidentzialtasuna bermatzeko, aldez aurretik Telekomunikazioak eta Sistema Informatikoak Kudeatzeko Zuzendaritzaren zerbitzu teknikoek abiarazi behar dituzte; horrela, terminalaren eta sarearen konfigurazioetan parametro egokiak sortzeaz arduratuko dira, ekipoa operatiboa izan dadin.
Behin programatuta, terminalak Eusko Jaurlaritzako Segurtasun Sailaren sarean lan egin ahal izango du, soil-soilik, larrialdien arretaren eta kudeaketaren eremuan eta sarbidea eman zaien dei-taldeetan, haien profilari esleitutako programazio-planaren arabera.
Terminala aldatu, konpondu, kanbiatu edo beste baliabide batera eramaten bada, zerbitzu teknikoek birprogramatu egin beharko dute.
Azaldutakoagatik, hala terminal berriak nola konpondutakoak Telekomunikazioak eta Sistema Informatikoak Kudeatzeko Zuzendaritzara bidali beharko dira, eta, horretarako, kasu bakoitzean egokiena den bidalketa-prozedura ezarriko da.
3. Funtzionamendu-protokoloa
3.1. Tresneriaz eta osagarriez hornitzea.  Igorgailuak instalatzea
Hitzarmen hau sinatzen duen administrazio publiko hitzartua arduratuko da dagozkion eginkizunak behar bezala betetzeko egokitzat jotzen dituen terminalak eta osagarriak erosteaz.
Transmisioen funtzionaltasunarekin bat etor daitezkeen osagarriak eskuratzeko, Telekomunikazioak eta Sistema Informatikoak Kudeatzeko Zuzendaritzaren berariazko baimena beharko da.
Oinarri-igorgailuak eta ibilgailuetan kokatutako igorgailuak instalatzea hitzarmena sinatu duen administrazioaren erantzukizuna izango da, eta Telekomunikazioak eta Sistema Informatikoak Kudeatzeko Zuzendaritzako Komunikazio Arloko zerbitzu teknikoen aholkularitza izango du.
3.2. Terminalen ezaugarri teknikoak
Terminalek ETSIren TETRA zehaztapenak bete behar dituzte, eta nahitaez bete beharrekoak dira honako hauei buruzkoak:
– Aire-interfazean komunikatzeko moduak, trunking moduan (V+D) eta zuzenean (DMO, ahal dela modu efizientean maiztasunari dagokionez).
– Vocoder TETRA
– Interfazeak operadorearekin eta kanpoko gailuekin: MMI eta PEI.
– Segurtasuna: TE2 aire-interfazean enkriptatzea (1., 2. eta 3. motak) eta terminalak autentifikatzea
– Ekipoak onartzeko eta  elkarreragingarritasunerako probak. Motorolaren 8.1 Dimetra sistemarekin  dokumentatutako elkarreragingarritasuna.
Funtzionamendu-maiztasunen bandek maiztasunak esleitzeko taula nazionaleko UN- 28 erabilera-arau nazionala beteko dute.
– Transmisio-maiztasunen banda, Trunking modua: 380- 385 MHz.
– Hartze-maiztasunen banda, Trunking modua: 390- 395 MHz.
– Maiztasunen banda, zuzeneko modua: 380- 400 MHz.
– IFko kanalaren banda-zabalera: 25 KHz. – Tx/Rx tartea: 10 MHz.
GPS posizionamendua bidaliz gero, LIP (Location Information Protocol) protokoloa erabilgarri edukitzea.
3.3. Programazioa
Dagokion administrazioak terminalak eskuratu ondoren, programatu egin beharko dira (ikus 2.3 atala).
Segurtasun Sailaren ardura da hori egitea, eta Telekomunikazioak eta Sistema Informatikoak Kudeatzeko Zuzendaritzaren bidez egingo du, lankidetza-hitzarmenaren arabera dagozkion parametro teknikoak eta operatiboak sartuz.
Behin programatuta, igorgailuak instalatu ahal izango dira.
3.4. Terminalen altak,	bajak eta birprogramazioa
Terminalen edozein alta, baja edo birprogramazio egiteko, harremanetan jarri beharko dira Telekomunikazioak eta Sistema Informatikoak Kudeatzeko Zuzendaritzarekin.
– Birprogramatzeko terminal guztiak, aldez aurretik eskatuta, Telekomunikazioak eta Sistema Informatikoak Kudeatzeko Zuzendaritzaren Erandioko egoitzara bidaliko dira, Komunikazio Arlora. Arlo horretako zerbitzu teknikoak arduratuko dira terminal horiek programatzeaz eta jatorrira birbidaltzeaz.
– Terminal bati baja eman nahi bazaio, Arreta Zerbitzuari jakinaraziko zaio. Baja aldi baterakoa izan bada eta berriz alta eman nahi bazaio, ARRETA Zerbitzuari jakinaraziko zaio, gaikuntza kudeatzeaz arduratu dadin.
– Terminal bat (talkie edo igorgailua) matxuratuz gero, fabrikatzaileari, konpon dezan, bidali AURRETIK, Telekomunikazioak eta Sistema Informatikoak Kudeatzeko Zuzendaritzara bidali behar da, ekipoetan sarearen segurtasuna arriskuan jar dezaketen datuak ezabatzeko.
– Terminalak galdu edo lapurtuz gero, berehala jakinaraziko zaio ARRETA Zerbitzuari, sisteman baja emateko eta terminal horretatik deiak transmititu edo jasotzea eragozteko.
3.5. Datu-zerbitzuetarako sarbidea
Segurtasuna, sarbideen kontrola eta Datu Pertsonalak Babesteko eta Eskubide Digitalak Bermatzeko Lege Organikoa direla eta, ezinbestekoa da datu-baseetarako sarbideak erregistratuta geratzea.
Horregatik, hitzarmenean datu-baseetara sarearen bidez sartzeko funtzionalitateak jasotzen direnean, ezinbestekoa izango da hitzartutako administrazio horiek erabiliko dituzten irrati-terminalak lotuta egotea horiek erabiltzen dituzten zerbitzuei, horretarako egingo den erregistroaren bitartez.
Erregistro horiek kontsultatu ahal izango dira Administrazio Hitzarmenen Erregistroan jasotako aukera espezifikoen bidez. Horretarako, sinatzaile bakoitzari sarbide-gako bat emango zaio, berak izendatzen/baimentzen dituen pertsonak bakarrik sar daitezen haren sarbide-erregistroetan eta terminalen esleipenean.
Hasieran, urtebeteko antzinatasuna duten  erregistroak gordeko dira.
3.6. Prestakuntza
Erabiltzaileak sareko ekipoen eta zerbitzuen erabileran trebatzeko, Telekomunikazioak eta Sistema Informatikoak Kudeatzeko Zuzendaritzak prestakuntza-saioak emango dizkie zerbitzu bakoitzeko erabiltzaile aurreratuei, eta horiek arduratuko dira ezagutza hori dagokion administrazioko gainerako erabiltzaileei helarazteaz.
Nolanahi ere, edozein zalantza izanez gero edo prestakuntza-saio gehiago behar izanez gero, Telekomunikazioak eta Sistema Informatikoak Kudeatzeko Zuzendaritza unean-unean egongo da eskaera egiten duenaren eskura, ezartzen den prozeduraren bidez.
3.7. Gorabeherak kudeatzea
Sareari buruzko edozein gorabeheraren aurrean, ARRETA Zerbitzua dago, eta, gorabeherak kudeatzeko aplikazio baten bidez, honako eragiketa hauek egin behar dira:
– Gorabeherak erregistratu.
– Jakinarazitako gorabeheren egoera    kontsultatu.
– Gorabehera bati buruzko informazio gehigarria eman.
– Jakinarazitako gorabehera	baten  konponbidea erreklamatu.
– Gorabeheraren konponbidea berretsi.
Era berean, hitzartutako administrazio bakoitzak telefono bat edo harremanetarako pertsona lehenetsi bat eman beharko du, ARRETA Zerbitzuak solaskide bakarra izan dezan emandako gorabeheren berri emateko edo informazio gehiago biltzeko. Garrantzitsua da solaskide edo harremanetarako telefono hori bakarra izatea zerbitzuen barruan.

